
152 நினைவு அலைகள்
எல்லா அலுவலர்களும் மீண்டும் டி. டி. கிருஷ்ணமாச்சாரி இல்லத்தில் கூடினோம். நம் முதலமைச்சர், கல்வி அமைச்சர், வேளாண்மைத் துறை அமைச்சர் ஆகிய மூவரும் வந்திருந்தார்கள்.
வளர்ச்சி ஆணையர் எழுந்து, “எல்லா வேலையும் முடிந்த மாதிரிதான். இந்திய அரசு கொடுப்பதாகச் சொன்ன நிதியைவிட, நம்முடைய இறுதி ஏற்பு, அய்ந்து கோடி மட்டுமே அதிகம். இதற்காக மண்டையை உருட்டிக் கொள்ளத் தேவை இல்லை. அமைச்சர்களைத் தொல்லைப் படுத்தாமல் நாங்கள் இரண்டொருவரே இதைச் சமாளித்துவிட முடியும்.
“கல்வி இயக்குநர், மொத்தம் ஒன்றரைக் கோடி செலவாகும் 'பகல் உணவுத் திட்டத்தை தள்ளி வைக்க ஒப்புக் கொண்டால் போதும். பாக்கிக்கு அதிலும் இதிலும் இரண்டொரு இலட்சம் எளிதாகக் குறைத்துக் கொள்வோம். இயக்குநர் இசைந்தால், நொடியில் வேலை முடிந்தவிடும்” என்று என் பேரில் பொறுப்பைப் போட்டார்.
கூட்டத்தின் கோடியில் உட்கார்ந்து இருந்த நான், ஊமையாகிவிட்டேன். மீண்டும் இராகவன், அமைச்சர்களுக்கு நிறைவு தருமென்று கருதிய இரண்டு ஒன்றைக் கூறிவிட்டு, 'பகல் உணவுத் திட்டத்தைக் கைவிட்டுவிட்டால், விவகாரம் பண்ணாமல் கலையலாம்” என்று மீண்டும் வற்புறுத்சினார்.
அலுவலர்கள் அனைவரும் என்னையே பார்த்தார்கள்
திரு. இராகவன் சற்று பொறுமை இழந்தார். சற்று உரத்த குரலில், 'பகல் உணவுத் திட்டத்தைக் கைவிட்டு விடும்படி இருமுறை கேட்டுக் கொண்டேன். நீங்கள் சும்மா இருந்தால் எப்படி?” என்று கேட்டார்.
நான் குதித்து எழுந்து, நின்றேன்.
'பகல் உணவுத் திட்டம், அரசின் கொள்கையைப் பொறுத்த ஒன்றாகும். அதை முடிவு செய்ய உரிமையுடைய மூன்று பெரியவர்களும் இங்கே இருக்கிறார்கள். இக் கருத்தைக் கொடுத்த காமராசர், அவரோடு செயல்படும் மூத்த அமைச்சர்களும் கேட்டுக் கொண்டுதான் இருக்கிறார்கள். அப்படியிருக்க, நான் சொல்வதற்கு என்ன இருக்கிறது?
"அவர்கள் முடிவுக்கு ஏற்ப நடந்து கொள்ள வேண்டிய நிர்வாகி நான். அவ்வளவே!" என்று படபடப்போடு பதில் கூறினேன்.

		 இப்பக்கம் கடைசியாக 9 ஆகத்து 2018, 11:13 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

